
ИННОВАЦИЯ – ЭКОНОМИКАНЫҢДАМУЖОЛЫ

Бертаев Б.Т, Касымбеков Е.Б

Қандай да бір мемлекеттердің дамуында ғылымның орны ерекше екенін
бүгінгі жаһандану заманы айқын көрсетіп беріп отыр. Еуропаның алпауыт
мемлекеттері мен Азияның барысы атанған алып мемлекеттер бүгінгі
жетістіктеріне ғылымға негізделген инновация арқылы жеткені
анық. Сондықтанда, қазіргі болашаққа ұмтылған қадамды – ғылым эко-
номикасына ұмтылған қадам деуге болады. Бүгінгі дамудың жалғыз жолы –
инновациялық жол. Ол – Қазақстанның әлемнің бәсекеге барынша қабілетті
50 елінің қатарына кіру жолы деген сөз.

Бұл дегеніміз – Қазақстан экономикасының ғылыми білімге,
инновациялық технологияларға, жоғары білікті өндіргіш күшке негізделуі
тиіс дегендік. Атап айтқанда, табиғи ресурстарды жаңаша игеруге, оларды
мүмкіндігінше республикада өңдеуге, мүмкіндігінше қосымша құн жасауға,
жаңа жұмыс орындарын ашуға, ғылыми ауқымды технологияларды барынша
аз енгізуге негізделген, тұлғаның шығармашылық қабілеттілігі мен белсен-
ділігін қажет етпейтін шикізаттық экономикадан “өңдеуші және өндіруші”
экономикаға өту деген сөз.

Елбасы Н.Ә.Назарбаев атап көрсеткендей, “технологиялар индексі” деп
аталатын бәсекеге қабілеттілік индексінің бір бөлшегі, әрине, қоғамның
инновациялық даму деңгейін, технологиялар трансфертін, ақпараттық және
коммуникациялық технологиялардың дамуын, ғылыми зерттеулер мен
әзірлемелерге салынатын инвестициялар көлемін және де осы саладағы
трансферттеу орталықтары мен бизнестің ынтымақтастығын бағалаудан
құралады деуге болады. “Шикізаттық” экономиканың халық тұрмысының
“жоқтан бар” ғана болуының факторы екеніне, сонымен қатар ұлттың
санаткерлік және адамгершілік әлеуетінің дамуына да кедергі келтіретініне
қарсылық білдіру қиын. Демек, мұндай экономика тұтас қоғамдық
менталитетке де кері әсерін тигізеді.

Қазақстанның болашағы, әлемнің бәсекеге барынша қабілетті 50 елінің
қатарына кіруі, оның экономикасының инновациялық даму жолына сапалы
көшуіне тікелей байланысты. Осыған орай біздің тәуелсіз, жас
мемлекетіміздің басты даму бағыттарының бірі – қазіргі ғылым мен
инновацияны барынша дамыту болып табылады.

Сонымен бірге, ғылыми-техникалық ілгерілеу қарқыны қазір мынаны
талап етіп отыр: мемлекеттердің, адами ресурстардың ғылыми-техникалық
әлеуетін ғылым дамуының басым бағыттарына жұмылдыруды тездету, ғылым



нәтижелерін осы заманғы өндірісте тиімді пайдалану. Ғылыми-технологиялық
жаһанданудың негізгі бағыттары – мемлекетаралық ақпараттық алмасуды
қамтамасыз ететін технологияларды игеру; технологиялық және әлеуметтік
инновацияларды интеграциялайтын жаһандық метатехнологияларды жасап
шығару; санаткерлік ресурстардың халықаралық мобилділігін жеделдету;
әлемдік ғылыми-технологиялық дамуда ішінара халықаралық реттеу тетікте-
рін қалыптастыру; әр түрлі мемлекеттердің санаткерлік ресурстарын
жинақтайтын интернет-технологиялар мен компанияларды дамыту; әлемдік
деңгейде ғылыми-технологиялық кешенді реттеу барысында трансұлттық
корпорациялар мен мемлекеттік құрылымдардың өзара әрекеттесуін жүзеге
асыру болып табылады.

Экономикалық дамудың инновациялық жолы – экономикадағы
технологиялардың жылдам жаңаруын, соның ішінде тұтынушының көңілінен
шыққан, ғылыми білімді қажет еткен өніммен алмасуын қамтамасыз етуді
меңзеп отыр. Жапонияның “SONY” фирмасының президенті Акио Мората
ұлттық инновациялық жүйе мен қоғамның ұлттық инновациялық қабілетін,
ұлттық инновациялық менталитетін қалыптастырудың маңызына тоқтала
келіп былай дейді: “Жапонияның экономикалық қуаттылығының арту себебі,
шетелдің маңызды зерттеу нәтижелерін сатып алып отырғанында емес... Оған
Жапония үлкен нәтижелерге негізделген өнімді шығару жолын табу арқылы
жетіп отыр. Яғни, Жапониядағы шығармашылық белсенділік – оның ең мықты
жағы”.

Бұл мемлекеттің экономикалық басымдылығы формуласының нәтижесі,
негізгі білімнің, патенттер мен технологиялардың коммерциялық өнімге
айналуының көрсеткіші. Мұның барлығын адамдардың инновациялық
қызметі мен жоғары шығармашылық белсенділігі қамтамасыз етеді. Осы
тұрғыдан келгенде, бай мемлекет дегеніміз –дамыған инновациялық жүйенің
жоғары сапасын қамтамасыз еткен мемлекет, яғни ұлттық инновациялық
қабілет деңгейі жоғары ел, ұлттық инновациялық менталитетті
қалыптастырған мемлекет деген сөз.

Жалпыға мәлім болғанындай, қандай жаңалықты, қандай жаңа
құбылысты өмірге енгізбес бұрын, ең әуелі ұғым ретінде айқындап алуға тура
келеді. Олай болса, сөзіміздің осы тұсында, инновациялық үрдіс,
инновациялық қызмет деген мәселелерге сипаттама бере кетудің еш
артықтығы жоқ.

Әлемдегі инновациялық үрдістердің бәрі де кез-келген мемлекеттің
экономикалық дамуының жоғары деңгейін қамтамасыз етумен бірге,
ғылыми-техникалық ілгерілеуін де едәуір жылдамдатады. Өйткені, мемлекет
дамуының негізі болып табылатын инновациялық саясат кез келген бәсекеге
қабілетті мемлекеттегі ғылым дамуының бағытын анықтайды. Сондықтан да
ғылыми-техникалық үдеріс бүкіл әлемде “инновациялық үдеріс” ұғымымен
тығыз байланыста болуды талап етеді. Инновациялық үрдіс жаңа бір өнімнің
алынуын білдіреді де, ол идеяның пайда болуынан бастап, оның
коммерциялық тұрғыда жүзеге асырылуына дейінгі ұзақ жолды қамти
отырып, әр түрлі қарым-қатынастар (өндіру, алмасу, тұтыну) кешенін өз
қармағына алады.



Әрине, инновациялық әлеуетті дамыту мен сақтаудың қажеті,
басты талабы ғылым екені мәлім. Бұл ретте инновациялық қызметті жүзеге
асырудағы маңызды элемент ғылыми өнімнің коммерциялануы болып та-
былады. Ғылыми қызмет жаңа техникалық жобаларда, технологияларда,
тәжірибелік-конструкторлық жұмыстарда жүзеге асырылады. Трансферт –
бұл технологияларды, жоба-конструкторлық құжаттаманы, құрал-жабдықтар
мен техниканы өзге заңды немесе жеке тұлғаға беріп, оның меншік құқығын
тіркей отырып, құнды қағаз сертификатын беру.

Ұлттық инновциялық қабілет дегеніміз – бұл оның экономикалық өсуі
мен отандық тауарлар мен қызмет түрлерінің әлемдік еңбек нарығындағы
бәсекеге қабілеттілігін қамтамасыз ететін жаңа білім мен технологияларды тез
жасап, тарату мен пайдалану. Демек, инновациялық қабілет – бұл жалпы
қоғамның тыныс-тіршілігін ұйымдастырудың құрылымдық сипаттамасы.

Олай болса, инновацияның түпкілікті мақсаты болып табылатын білімді
экономикаға көшіру мен оны коммерцияландырудың механизмдері қалай
жасалады? Инновациялық үрдістегі маңызды түйіннің бірі осы мәселе.
Себебі, кез келген ұлы мақсат пен ауқымды жоспардың жүзеге асу тетіктері
дұрыс жасалмаса, еткен еңбек, төккен тер далаға кетеді.

Әлемдік және отандық тәжірибеге сүйенсек, технологиялық трансферт
пен санаткерлік меншікті коммерцияландырудың тиімді механизмдерінің бірі
технологияларды трансферттеу және коммерциаландыру орталықтары болып
табылады.

Осындай технологияларды трансферттеу және коммерциаландыру
орталықтың бірі, «ҚазАгроИнновация» АҚ-ның еншілес ұйымы
«Агротехнологияларды трансферттеу және  коммерцияландыру» ЖШС атауға
болады. Серіктестіктің мақсаты – жаңа озық технологияларды дамыту,
технологияларды трансферттеу және коммерцияландыру болып табылады.

Қазіргі кезде «Агротехнологияларды трансферттеу және
коммерцияландыру» ЖШС-ніңинновациялық жобаларды трансферттеу мен
коммерциаландыру бойынша ғылыми институттар мен жеке кәсіпкерлермен
бірлесіп бірнеше ауыл шаруашылық инновациялық жобалары жүзеге асырып,
сонымен қоса, бірнеше жобалары аяқталып, еліміздің ауыл шаруашылық
кәсіпкерлері осы озық технологияларды өндірісте кеңінен қолданып жатыр.

Елімізде жүзеге асырылып жатқан осындай инновациялық жобалар
Қазақстанның бәсекеге барынша қабілетті елу елдің қатарына қосылуын
қамтамасыз ететін алғы шарт.

Сонымен қорытындылай келе, Қазақстанның әрбір азаматы
Қазақстанның экономикасының дамуына үлес қосуға талпыну керек. Яғни,
мүмкін болғанынша инновацияны дамытуға тырысуымыз қажет. Міне осы
кезде әрбір қазақстандық мемлекетіміздің дамуын бір қадам болса да алға
жылжытады.


